Landssamband íslenskra útvegsmanna, LÍÚ

Samtök fiskvinnslustöðva, SF

Svör við spurningum Evrópunefndar Sjálfstæðisflokksins

Hvað breytist í umhverfi greinarinnar ef annar gjaldmiðill er einhliða tekinn upp?

Stjórnir Landssambands íslenskra útvegsmanna, LÍÚ og Samtaka fiskvinnslustöðva, SF, hafa báðar sent frá sér áskorun til stjórnvalda um að kanna nú þegar kosti þess að taka einhliða upp annan gjaldmiðil. Færa má gild rök fyrir því að við það yrði stöðugleiki efnahagskerfisins meiri en áður og að vextir myndu sömuleiðis lækka. Á móti kemur að stjórnvöld gætu ekki beitt stjórntækjum peningamála í hagkerfinu. Við yrðum að aðlaga okkur að þeim gjaldmiðli sem tekinn yrði upp. Þar má nefna breytingar á gengi gagnvart öðrum gjaldmiðlum, vaxtastigi og þeim peningamarkaðsákvörðunum stjórnvalda sem ráða þeim gjaldmiðli sem tekinn yrði upp einhliða.

Hvað breytist í umhverfi greinarinnar ef  Ísland gengur í ESB og evran er tekin upp?
Að óbreyttu og með vísan til fiskveiðistefnu Evrópusambandsins, Common Fisheries Policy, myndi innganga í ESB þýða algera grundvallarbreytingu fyrir íslenskan sjávarútveg. Ákvarðanataka um sjávarútvegsmál flyttist til Brussel. Efnahagsáhrifin yrðu hins vegar þau að Ísland aðlagaðist hagkerfi evrulandanna og yrði nátengdur hluti af því svæði. Ekki yrðu lengur fyrir hendi úrræði við stjórnun peningamála til að bregðast við sveiflukenndum aðstæðum í íslensku efnahagslífi. 

Hverjir eru kostir þess fyrir greinina ef annar gjaldmiðill er tekinn upp?

Stór gjaldmiðill yrði stöðugri og ætla verður að komast megi hjá jafnmiklum sveiflum í gengi hans og verið hefur á gengi krónunnar undanfarin ár, þótt ekki sé það sjálfgefið. Ekki má þó gleymast, að stórir gjaldmiðlar geta líka sveiflast mikið sbr. evra/dollar og nú nýverið pund/evra sem dæmi. Vextir yrðu lægri. Verðtryggingu yrði hætt. Efnahagslífið mundi breytast mikið. Atvinnulífið myndi fremur mótast af sveiflukenndu atvinnuleysi en sveiflum í gengi gjaldmiðilsins.

Hverjir eru kostir þess fyrir greinina ef Ísland gengur í ESB og Evran er tekin upp?  
Sjávarútvegurinn, eins og íslenska efnahagskerfið allt, nyti aukins stöðugleika og lægri vaxta við inngöngu í Evrópusambandið. Kostirnir fyrir íslenskan sjávarútveg eru að öðru leyti engir. Fiskimiðin yrðu sameiginleg auðlind Evrópusambandsins og forræði á nýtingu þeirra mundi formlega flytjast til Brussel. Efnahagstarfsemi hér mundi taka mið af því sem gerist  á meginlandi Evrópu í enn ríkari mæli. Hvað evru áhrærir er í því fólgin ákveðin áhætta að taka upp gjaldmiðil sem á sér ekki lengri sögu.
Gallar þess fyrir greinina ef annar gjaldmiðill er tekinn upp?

Við hefðum ekki lengur stjórn eigin peningamála í okkar höndum. Við gætum ekki brugðist með sértækum aðgerðum við aðsteðjandi vanda nema með því að leita samþykkis þeirra, sem hefðu yfirstjórn með gjaldmiðlinum.
Hverjir eru gallar þess fyrir greinina ef Ísland gengur í ESB og evran er tekin upp?

Forræðið yfir fiskmiðum og samningum um veiðirétt úr deilistofnum flyst frá Íslandi til ESB í Brussel. Afstaða til ESB byggist einkum á pólitískum viðhorfum fremur en hagfræðilegum sjónarmiðum. Ísland myndi greiða meira til ESB en það fengi þaðan.
Hvert yrði þjóðhagslegt framlag greinarinnar ef nýr gjaldmiðill yrði tekinn upp?

Að mestu óbreytt. 
Hvert yrði þjóðhagslegt framlag  greinarinnar ef gengið yrði í ESB og evran tekin upp? 

Þjóðhagslegt framlag sjávarútvegsins myndi minnka verulega vegna þess að ýmsar veiðar og leiðir til tekjuöflunar myndu dragast saman. Regluverk ESB í sjávarútvegi myndi leiða til óheilbrigðari starfsskilyrða. Styrkir og félagsleg viðhorf ESB til atvinnuvega myndu draga úr arðbærni íslensks sjávarútvegs.
Er raunhæft fyrir atvinnugreinina að setja sér sértæk samningsmarkmið í viðræðum við ESB? Ef svo er hver ættu þau að vera?

Óskoruð stjórn og yfirráð yfir fiskveiðiauðlindum innan íslenskrar fiskveiðilögsögu og vald til ákvörðunar og samninga við önnur ríki um veiðar úr deilistofnum.

Annað sem ástæða er til að taka fram?

Af hálfu LÍÚ og SF kemur ekki til álita að aðrir en Íslendingar sjálfir fari með forræði fiskimiðanna enda er hér um að ræða mikilvægasta þáttinn í efnahagslegu sjálfstæði þjóðarinnar.
Sjá nánar um stefnu LÍÚ í Evrópumálum:

http://www.liu.is/template1.asp?Id=311&sid=98&topid=238
Athygli er vakin á skýrslunni „Fiskveiðiauðlindin -  Ísland og Evrópusambandið“ sem þarna er að finna.

